
-minoralar va kuzatuv burjlari  

-darvoza tizimlari  

-ichki himoya yo‘laklari  

Mazkur elementlar o‘zaro uyg‘un holda joylashtirilib, qal’aning mudofaa samaradorligini 

oshirgan. Ayniqsa, minoralar orqali atrof hududni kuzatish va tezkor harbiy choralar ko‘rish 

imkoniyati yaratilgan. 

Ustrushona hududidagi yirik arxeologik yodgorliklar orasida Qal’ai Qahqaha alohida ajralib 

turadi. Ushbu qal’a baland hududda joylashgani sababli tabiiy himoya imkoniyatlariga ega bo‘lgan. 

Uning devorlari paxsadan qurilib, qalinligi va mustahkamligi bilan ajralib turadi. Qal’a devorlari 

bo‘ylab joylashtirilgan minoralar esa mudofaa tizimini yanada kuchaytirgan. 

Yana bir muhandislik sohasini na’munasi bo‘lgan yodgorlik Bunjikat esa, Ustrushonaning 

muhim siyosiy va madaniy markazlaridan biri sifatida shakllangan. Arxeologiya ma’lumotlarga 

ko‘ra, shahar bir necha qismdan iborat bo‘lib, mustahkam devorlar bilan o‘ralgan. Unda mudofaa 

devorlari minoralar bilan mustahkamlangan bo‘lib, bu holat shaharni himoya qilish bilan birga, atrof 

hududlarni nazorat qilish imkonini ham bergan. Bunjikat shaharsozlik nuqtai nazaridan ilk o‘rta asrlar 

davri shaharsozlik madaniyatining yorqin namunasi hisoblanadi. 

Ilk o‘rta asrlar arab geograiflari va sayyohlarni estaliklarida va asarlarida keltirligan 

ma’lumotlar orqali shuni ham bilishimiz mumkin-ki, bugungi kunda Ustrushonadagi qal’a va 

istehkomlar faqat harbiy vazifani bajarmagan. Ular bir vaqtning o‘zida: 

-siyosiy boshqaruv markazi  

-aholi uchun himoya maskani  

-savdo yo‘llarini nazorat qiluvchi nuqta sifatida ham faoliyat yuritgan.  

Bu holat Ustrushonada mudofaa arxitekturasi va shaharsozlik o‘zaro uzviy bog‘liqligini 

ko‘rsatadi. Shu bilan birga, hududning Buyuk ipak yo‘li tizimidagi o‘rni mudofaa inshootlarining 

rivojlanishiga bevosita ta’sir ko‘rsatgan. Savdo yo‘llarining xavfsizligini ta’minlash zarurati qal’alar 

va istehkomlarning strategik ahamiyatini yanada oshirgan. 

Yozma va arxeologiya tadqiqotlarini tahlillar shuni ko‘rsatadiki, ilk o‘rta asrlar davrida 

Ustrushona hududida mudofaa arxitekturasi yuqori darajada rivojlangan. Qal’a va istehkomlar 

qurilishida tabiiy-geografik sharoitdan samarali foydalanish, mustahkam materiallarni qo‘llash 

hamda murakkab muhandislik yechimlarini tatbiq etish kuzatiladi. Ushbu inshootlar nafaqat harbiy 

himoya vositasi, balki siyosiy va iqtisodiy hayotning muhim markazi sifatida ham xizmat qilgan. 

Ustrushona mudofaa inshootlari Markaziy Osiyo xalqlarining qadimiy qurilish tajribasi va 

muhandislik bilimlari yuqori darajada bo‘lganidan dalolat beradi. 
 

Adabiyotlar. 

1. Пардаев М.Ҳ., Тўйчибоев Б.Б. Уструшона қадимда ва илк ўрта асрларда (ёзма ва археологик манбалар 

асосида). -Тошкент: Fan va texnologiyalar 2017. 

2. Қудратов С.С. Археология. -Гулистон: 2022. -180 б. 

 

 

ҚУЙИ ЗАРАФШОН ВОҲАСИ ИРРИГАЦИЯ ТАРИХИ ТАДҚИҚОТЛАРИДА 

А. Р. МУҲАММАДЖОНОВ ҚАРАШЛАРИ 

А. Абдуматов – ГулДУ 
 

Академик Абдулаҳад Раҳимжонович Муҳаммаджонов Ўзбекистонда ирригация тарихи, 

археология ва тарихий география соҳаларида самарали фаолият олиб борган йирик 

олимлардан бири ҳисобланади. Унинг илмий фаолиятида Қуйи Зарафшон воҳасининг 

суғорилиш тарихи, қадимги деҳқончилик маданияти ва сув хўжалиги тизимларини тадқиқ 

этиш масалалари алоҳида ўрин эгаллайди. Олимнинг мазкур соҳадаги қарашлари археологик 

материаллар, ёзма манбалар, архив ҳужжатлари ҳамда дала тадқиқотлари асосида 

шаклланганлиги билан аҳамиятлидир. 

А.Р.Муҳаммаджоновнинг ирригация тарихи соҳасидаги илмий қарашлари, аввало, 

устози академик Яҳё Ғуломов таъсирида шаклланган. У Моҳандарё археологик экспедицияси 

таркибида иштирок этиб, Қуйи Зарафшон ҳудудидаги қадимги суғориш тармоқлари, каналлар 

ва аҳоли манзилгоҳларини ўрганиш ишларида фаол қатнашган. Экспедиция давомида 

йиғилган археологик ва топографик материаллар кейинчалик олимнинг «Қуйи Зарафшон 

водийсининг суғорилиш тарихи (қадимги замондан XX аср бошларигача)» номли 

фундаментал асари учун муҳим манба бўлиб хизмат қилди. 

Олимнинг фикрича, Қуйи Зарафшон воҳасининг тараққиёти бевосита ирригация 

тизимларининг ривожланиши билан боғлиқ бўлган. У Бухоро воҳаси тарихини «сув учун олиб 

борилган кураш тарихи» сифатида баҳолайди. Муҳаммаджонов тадқиқотларида воҳадаги 

қадимги магистрал каналлар - Шаҳруд, Ромитанруд, Шофирконруд, Харқонруд каби сув 

тармоқларининг пайдо бўлиши, уларнинг иқтисодий ва ижтимоий ҳаётдаги аҳамияти илмий 

жиҳатдан таҳлил қилинган. 

А.Р.Муҳаммаджонов ирригация тарихини ўрганишда фақат археологик далиллар билан 

чекланиб қолмасдан, ўрта аср ёзма манбаларини ҳам кенг жалб этган. Хусусан, Наршахийнинг 

«Тарихи Бухоро», Насафийнинг «Қандия», Ҳофиз Таниш Бухорийнинг «Абдулланома», 

Мирзо Бадеънинг «Мажмаъ ал-арқом» каби асарларидаги маълумотлар таҳлил қилиниб, 

Бухоро воҳасидаги сув хўжалиги тизими ва ирригация бошқаруви ҳақида муҳим хулосалар 

чиқарилган. Олим суғориш ишларини ташкил этувчи мансаблар -мироб, амин-об, панжабеги, 

жуйбон каби атамаларнинг мазмун-моҳиятини тарихий манбалар асосида изоҳлаб берган. 

Муҳаммаджонов қарашларининг муҳим жиҳатларидан бири ирригацион 

терминологияни тадқиқ этиш билан боғлиқдир. Олим Зарафшон водийсида қўлланилган 

«руд», «жуй», «шаҳжуй», «обпарта», «нимжуй», «лабаки», «қўш пули» каби атамаларнинг 

тарихий ва лисоний хусусиятларини таҳлил қилиб, уларнинг қадимги сув хўжалиги 

тизимидаги ўрнини кўрсатиб берган. Бу эса нафақат ирригация тарихини, балки халқнинг 

ижтимоий-иқтисодий муносабатлари ва тил тарихини ўрганишда ҳам муҳим аҳамият касб 

этади. 

Олимнинг тадқиқотларида Қуйи Зарафшон ҳудудидаги суғориш тизимларининг табиий-

географик омиллар билан боғлиқлигига ҳам катта эътибор қаратилган. У Зарафшон 

дарёсининг қадимги ўзанлари, сув тақсимоти, қуриб қолган каналлар ва сув омборларини 

археологик ҳамда геоморфологик материаллар асосида қайта тиклашга ҳаракат қилган. Бу 

йўналишдаги тадқиқотлар Ўзбекистонда тарихий ирригация географиясини шакллантиришда 

муҳим аҳамиятга эга бўлди. 

А.Р.Муҳаммаджоновнинг илмий қарашлари кейинги тадқиқотчилар учун ҳам муҳим 

назарий асос вазифасини ўтади. Олимнинг ирригация тарихи соҳасидаги тадқиқотлари 

нафақат тарих фанининг ривожига, балки сув ресурсларидан оқилона фойдаланиш, қадимги 

гидротехника иншоотларини ўрганиш ва маданий меросни сақлаш ишларига ҳам катта ҳисса 

қўшди. 

Академик Абдулаҳад Раҳимжонович Муҳаммаджоновнинг Қуйи Зарафшон воҳаси 

ирригация тарихи бўйича илмий қарашлари нафақат археологик тадқиқотлар, балки тарихий 

география, гидротехника ва аграр муносабатлар тарихи соҳалари учун ҳам муҳим назарий асос 

вазифасини бажарди. Олим ўз тадқиқотларида сув иншоотларини фақат муҳандислик объекти 

сифатида эмас, балки муайян давр ижтимоий-иқтисодий муносабатларини белгилаб берувчи 

омил сифатида баҳолайди. Шу нуқтаи назардан, у қадимги ва ўрта асрлардаги суғориш 

тармоқларининг шаклланиши, уларнинг давлат бошқаруви ва аҳоли жойлашуви билан боғлиқ 

жиҳатларини комплекс тарзда таҳлил қилди. Домланинг фикрича, Зарафшон дарёси ҳавзасида 

сувдан фойдаланиш тизими муайян сиёсий ҳокимиятнинг иқтисодий қудрати ва ташкилий 

салоҳиятини акс эттирган. 

Олим Қуйи Зарафшон ҳудудидаги ирригация тармоқларини ўрганишда археологик 

маълумотларни ёзма манбалар билан солиштириш усулидан кенг фойдаланган. Айниқса, араб-

форс географлари ва муаррихларининг асарларида учрайдиган ариқ, канал ва сув омборлари 

ҳақидаги маълумотларни археологик кузатувлар билан уйғунлаштириши унинг 

тадқиқотларига юқори даражадаги ишонч бағишлади. Бу жиҳатдан, А.Р. Муҳаммаджоновнинг 

ишлари ирригация тарихини манбашунослик ва археология кесишган нуқтада тадқиқ этган 

муҳим илмий мактаб сифатида баҳоланади. Олим айрим сув иншоотларининг қурилиш 

техникаси, уларнинг географик жойлашуви ва сув тақсимоти механизмларини таҳлил қилиш 

орқали Қуйи Зарафшон воҳасида сунъий суғориш тизими узоқ эволюцион тараққиёт маҳсули 

эканини исботлаб берган. 

А.Р. Муҳаммаджонов томонидан олиб борилган тадқиқотларда ирригация тизимининг 

жамият ҳаётидаги демографик аҳамияти ҳам алоҳида ўрин тутади. Унинг қарашларига кўра, 

катта сув тармоқларининг барпо этилиши янги қишлоқ ва шаҳарларнинг вужудга келишига 

замин яратган. Қуйи Зарафшон ҳудудида аниқланган айрим археологик манзилгоҳларнинг 

айнан қадимги каналлар атрофида жойлашгани бу фикрни тасдиқлайди. Шу билан бирга, олим 

сув таъминоти издан чиққан даврларда айрим аҳоли масканларининг таназзулга юз тутганини 

ҳам илмий далиллар асосида кўрсатиб берган. Бу эса ирригация тизими нафақат иқтисодий, 

балки сиёсий барқарорлик ва маданий тараққиёт билан ҳам узвий боғлиқ бўлганини англатади. 

Муҳаммаджоновнинг тадқиқотларида экологик омилларга ҳам эътибор қаратилганини 

кузатиш мумкин. Олим Зарафшон дарёси ўзанидаги табиий ўзгаришлар, сув миқдорининг 

пасайиши ёки ўзанларнинг силжиши каби ҳолатлар ирригация тизимларининг қайта 

қурилишига таъсир кўрсатганини таъкидлайди. Бу эса унинг қарашларида инсон ва табиат 

муносабатлари масаласи муҳим ўрин тутганини кўрсатади. Айниқса, Қуйи Зарафшон 

воҳасида сув ресурсларидан оқилона фойдаланиш масаласи тарихий тажриба сифатида 

баҳоланиб, ҳозирги сув хўжалиги муаммоларини англашда ҳам муайян аҳамият касб этади. 

Шунингдек, олимнинг илмий меросида ирригация тизимларини ўрганиш орқали 

маҳаллий аҳолининг меҳнат анъаналари ва муҳандислик тафаккурини ёритишга интилиш ҳам 

яққол намоён бўлади. У қадимги каналлар қурилишида қўлланган усуллар, сувни 

тақсимлашдаги адолат тамойиллари ва жамоавий меҳнат анъаналарини таҳлил қилиш орқали 

воҳа аҳолисининг юқори даражадаги амалий билим ва тажрибага эга бўлганини кўрсатади. 

Натижада, А.Р. Муҳаммаджоновнинг Қуйи Зарафшон ирригация тарихи бўйича тадқиқотлари 

нафақат ўтмиш сув иншоотлари тарихи, балки Марказий Осиё цивилизациясининг иқтисодий 

ва маданий тараққиётини англашда муҳим илмий манба сифатида аҳамият касб этади. 

Хулоса қилиб айтганда, академик А.Р. Муҳаммаджонов Қуйи Зарафшон воҳаси 

ирригация тарихини комплекс тарзда тадқиқ этган йирик олимлардан бири бўлиб, унинг 

илмий мероси Ўзбекистон ирригация тарихи, археологияси ва тарихий географияси соҳасида 

муҳим илмий аҳамиятга эга ҳисобланади. 
Адабиётлар. 

OV VA HARBIY QUROLLARNING MADANIY-RAMZIY AHAMIYATI 

VA IJTIMOIY FUNKSIYALARI 

Muxammadov Z.A. – GulDU 
 

Insoniyat taraqqiyoti tarixida ov va harbiy qurollar alohida o‘rin tutadi. Dastlab ular insonning 

yashab qolishi, oziq-ovqat topishi va o‘zini himoya qilishi uchun zarur vosita sifatida vujudga kelgan 

bo‘lsa, vaqt o‘tishi bilan ularning funksional doirasi kengayib, ijtimoiy, madaniy va ramziy mazmun 

kasb eta boshladi. Ayniqsa, ibtidoiy jamiyatdan boshlab turli sivilizatsiyalarda qurollar nafaqat 

amaliy ahamiyatga ega bo‘lib, balki hokimiyat, kuch-qudrat, qahramonlik va ijtimoiy mavqening 

muhim belgisi sifatida namoyon bo‘ldi. 

Tarixiy manbalar, mifologik qarashlar va epik an’analarda qurollarning alohida o‘rni mavjud 

bo‘lib, ular ko‘pincha ilohiy kuch, ezgulik va yovuzlik o‘rtasidagi kurash ramzi sifatida talqin etilgan. 

Shu bilan birga, qurollar amaliy san’atda bezak unsuri sifatida rivojlanib, har bir xalqning estetik didi, 

hunarmandchilik an’analari va madaniy identitetini aks ettirgan. Xususan, Markaziy Osiyo hududida 

yaratilgan an’anaviy qurollar nafaqat harbiy vosita, balki yuqori badiiy qiymatga ega madaniy meros 

namunasi sifatida ham qadrlanadi. 

